
Rezime/Abstract

Tržište vrijednosnih papira je značajan segment finansijskih tržišta koji obezbjeđuje direktan kontakt investitora i
emitenata, te pruža emitentima cijeli niz prednosti prilikom prikupljanja potrebnih novčanih sredstava. Međutim, prije
donošenja odluke o prikupljanju potrebnih novčanih sredstava emisijom vrijednosnih papira, pored finansijskih, potrebno je
uvažiti i čitav niz tržišnih determinanti. Istraživanje tržišta je aktivnost koja treba omogućiti emitentima da prikupe
podatke o željama i potrebama investitora, njihovim preferencijama, kako bi emisija vrijednosnih papira uopšte uspjela, ali
i kako bi emitovani vrijednosni papir imao duboko sekundarno tržište. Istraživanjem tržišta mogao bi se unaprijediti proces
odlučivanja o emisiji vrijednosnih papira, pri čemu bi se, zbog poznavanja zahtjeva na strani potražnje, reducirao tržišni
rizik. U radu je izvršena sistematizacija znanja o tržištu vrijednosnih papira, sa posebnim osvrtom na tržište vrijednosnih
papira u Bosni i Hercegovini, utvrđena je mogućnost primjene opštih modela odlučivanja i istraživanja tržišta prilikom
donošenja odluke o finansiranju emisijom vrijednosnih papira, te je ukazano na značaj i specifičnosti istraživanja tržišta
vrijednosnih papira prilikom donošenja odluke o emisiji vrijednosnih papira. Provedenim empirijskim istraživanjem
utvrđene su karakteristike procesa donošenja odluke o investiranju investitora na tržištu vrijednosnih papira u Bosni i
Hercegovini, identificirani su kriteriji odlučivanja investitora prilikom donošenja odluke o investiranju, date su preporuke
za kreiranje ponude vrijednosnih papira, te je ocijenjeno stanje na tržištu vrijednosnih papira u Bosni i Hercegovini.

